
Kominike de Pres

NON A LAGER

Lalit kondann guvernman Amerikin ek Angle ki finn anbarke dan enn lager barbar kont Lirak.
Pena okenn zistifikasyon pu sa lager-la. Rezim Bush ek Blair zot pretex sanz-sanze a sak ler. Zot kumanse par dir ki li akoz Lirak detenir “zarm destriksyon masif” (kan anfet ena buku Leta ki detenir “zarm destriksyon masif” kuma Israel, e kuma Lamerik ek Langleter zot-mem). 
E kan expoz sa pretex-la; zot dir sanse akoz ena lyin ant Saddam Hussein ek Ben Laden. Irak, zot dir, enn peyi ki nuri bann selil terorist liye ek Ben Laden.
Kan zot pa finn kapav demontre sa lyin-la, lerla zot dir sanse ki Saddam Hussein enn diktater ek ki USA ki bizin “sanz rezim” la, e "liber" lepep Lirak.
Kan zot pa kapav reponn kifer USA ki bizin sanz rezim-la ek pa lepep Irakyin, zot al lor lot pretex ridikil ki lager la, li enn lager “prevantif”.
Vre rezon lager li konsern lintere zeo-politik ek ekonomik. Kontrol lor sa pei kle dan Mwayen Oryan li inportan dan stratezi ekonomik 2 gran blok kapital ki pe rant an konpetisyon feros. Kapital Amerikin ek Britanik finn amalgame dan bann sekter kle dan dernye 4-5 an: dan petrol, dan armaman, dan lindistri aeronotik, e zot pe anvi gayn ek gard kontrol lor stok imans petrol ek gaz natirel anba later Lirak. Zot an konpetisyon avek bann lintere ekonomik Franko-Alman ek Larisi, ki dan sa mem dernye 4-5 an finn amalgame buku dan sa bann mem domenn la, setadir petrol, armaman, lindistri aeronotik. Me, Lafrans, Lalmayn ek Larisi deza ena kontra avek Lirak. Sa bann kontra-la sispann akoz anbargo. 

Atraver ofansiv Amerikano-Britanik, zot pe asire ki zot evins zot konpetiter, e pran kontrol zot-mem. 
Alor, li enn lager konket ek kolonizasyon. Li enn lager dan kontex rivalite inter-inperyalist. Dan sa loptik-la, li enn lager ki resanble Premye Ger Mondyal.

Alor, nu kondann sa lager la.
Lalit osi kondann rol guvernman Moris pu zot pozisyon oportinis ki zot pe pran lor sa lager la.
Guvernman ziska ler pankor kondann lager-la. Okontrer, nu truv Vis Premye Minis, Paul Berenger vinn rann Saddam Hussein responsab lager kan se anfet Bush ek Blair ki pe invahir Irak. Minis Zafer Etranzer Gayan li, li finn mem sey pretann ki invazyon-la pa ilegal. Li vinn koz lor “tromatism” ki Leta Zini finn sibir apre atanta 11 Septam (kumsidire sa zistifye enn lager). Jugnauth li, fini abdike antan ki Premye Minis kan li finn fer deklarasyon komkwa sanse pa pu kapav fer nanye pu aret lager la. Pozisyon Guvernman li enn pozisyon ki devet pu satisfer Bush ek Blair. E Guvernman anvi fer sa san ki li tro agas Lafrans. 
Nu osi truv Guvernman Moris kupab pu so silans lor lefet ki Lamerik pe servi Diego Garcia ki form parti teritwar Moris pu lans serten bann atak lor Lirak. Nu truv guvernman Moris konplis pu sufrans ki sa invazyon-la pe infliz lor lepep Irakyin.
Lalit solider a tu muvman ki pe leve antye lemond pu kondann sa invazyon-la. Nu salye Artis kont Lager ek Poet kont Lager, e tu lezot manifestasyon anti-lager dan Moris. Dayer nu ti partisip dan manifestasyon anti-lager organize par Platform PA Bush an Zanvye. Nu pu kontinye opoz sa lager-la, e nu pu amenn nu kontribisyon dan bann aksyon ki Platform Anti-Lager pe organize. 

Rada Kistnasamy ek Ian Jacob

Pu Lalit, 24 Mars, 2003

